
Annotatsiya: Ushbu maqolada sahnalashtirish orqali bolalarda iroda, intizom va o‘z xatti 

harakatlarini boshqara olish, boshqalarning harakatlari bilan hisoblashish kabi ijobiy ma’naviy 

xislatlarni shakllantiradi. Sahnalashtirish o‘yinlarida bolalar o‘yin jarayoniga kirib boradilar, 

voqea va ertak qahramonlarining ichki hayotiga bevosita aloqador bo‘lgan qahramonlik, jasurlik, 

mehribonlik, jonbozlik, jonkuyarlik kabi ijobiy fazilatlarni o‘zlarida yaqqol namoyon qiladilar. Bu 

jarayonda bolalarning nutq faolligi, lug‘at boyligi, dunyoqarashi kengayib boradi. 

Kalit so‘zlar: Sahnalashtirish faoliyati, personaj, didaktik, rol, badiiy asar, rejissyor. 

 

KIRISH: 

Sahnalashtirish bu bolalarning mustaqil ijodiy oʻyin turi boʻlib, unda badiiy 

asar va hikoyalar bolalar tomonidan roʻllarga boʻlib ijro etiladi. Sahnalashtirish orqali 

bolalar dunyoni oʻzgacha ruhda taniy boshlaydilar. Qahramonlarning  ifodali nutqlari 

va shaxsiy fikrlari orqali bolalarning soʻz boyligi ortib boradi. Bolalarning ijro 

etayotgan roʻli ayniqsa boshqa qahramonlar (personaj)lar bilan boʻladigan muloqot 

uning aniq va tushunarli soʻzlashga undaydi. 

ASOSIY QISM:  

Sahnalashtirish uchun badiiy asar, ertaklar tanlash katta yoshdagilardan 

bolalarning yosh xususiyatlarini, qiziqishlari, istaklarini hisobga olish talab qilinadi. 

Adabiy asarlarni tanlashda quyidagi talablar qo‘yiladi:  

1. Mazmunining g‘oyaviy-ma’naviy barkamolligi.  

2. Badiiy jihatdan mazmundorligi. 

3. Asardagi qatnashchi va rollarning soni (qancha ko‘p bo‘lsa, asar shuncha 

ahamiyatlidir).  

4. Mazmuni yaxshi bo‘lishi bilan birga, unda harakat turlarining ham ko‘p 

bo‘lishi.  

5. Ifodali o‘qishga mos bo‘lishi.  

6. Mazmuni qiziqarli, hayot bilan bog‘langan bo‘lmog‘i kerak. 

Bolalar xalq ertaklarini sahnalashtirishni yoqtirishadi. Misol uchun: 

“Boʻgʻirsoq”, “Uch choʻchqacha”, “Echki bolalari”, “Zumrad va Qimmat”, 

“Sholgʻom” va boshqalar. Bolalar badiiy asarlarni eslab qolishlari uchun oʻqib berish, 

sahnada koʻrsatish, rasmlardan va  didaktik oʻynlardan foydalanish yaxshi samara 

beradi. Sahnalashtirish faoliyati qiziqarli oʻtishi va uzoq vaqt davom etishi uchun 

kerakli jihozlarni tayyorlab undan toʻgʻri foydalanish kerak. Kattalar rejissyor rolini 

amalga oshirish davomida, bolalarning xatti harakatlarini, istaklarini hisobga olib 

borishadi. Rollarni yaxshi ijro etgan bolalarni ragʻbatlantirib, keyingi sahnalashtirish 

qaysi asardan ijro etilishi aniqlab olinadi. Har bir insonning bolaligi rolli o‘yinlar 

asosida o‘tadi, u bolada kattalarning hayotiy qonun-qoidalarni anglashni o‘rgatadi. 

Har bir bola o‘zi bilganicha o‘ynaydi, lekin bu o‘yinlar asosan kattalar, sevimli 

qahramonlardan o‘rganib yoki ularga taqlid qilgan holda amalga oshiriladi. Bolalar 

o‘yinlariga improvizatsiya qilingan teatrlashtirilgan tomosha sifatida qarash mumkin. 

Bolaga o‘zini rejissor, aktyor, musiqachi, dekorator holida ko‘rish imkoni beriladi. 

Dekoratsiya va kostumlarni tayyorlash bolada ijodiy va texnik faoliyatni 

rivojlanishiga turtki bo‘ladi. Tomoshani tayyorlash jarayonida ular chizish, yasash, 

tikish ko‘nikmalarini rivojlantirish bilan birga, oldilarida amalga oshirishlari lozim 

bo‘lgan vazifalarga nisbatan istak, hoxish tuyg‘ulari yanada rivojlanadi va ular 

bundan katta zavq oladilar. Maktabgacha ta’lim muassasalarida teatrlashtirilgan 

faoliyatning barcha yo‘nalishlariga katta e’tibor berish lozim va shart, chunki ular,   

 - jamiyatda o‘z o‘rniga ega bo‘lish modelini yaratishni;   

 -milliy va ma’naviy qadriyatlarni singdirib borgan holda bolaning madaniyatini 

oshirishni;   

 -bolalar adabiyoti, musiqa, tasviriysan’at, o‘zini tutish odobi, milliy an’analar va 

qadriyatlar bilan yaqindan tanishtirish va bu boradagi qiziqishini muntazam oshirib 

borishni;  

 -to‘g‘rifikrlash, yaxshilik va yomonlik haqidagi tushunchalarni o‘yinlar orqali bolalar 

ongiga singdirib borishga yordam beradi.  

XULOSA: 

Xulosa qilib aytadigan boʻlsak, sahnalashtirilgan  faoliyat bolalarning ichki 

kechinmalari, munosabatlari, emotsional faoliyatining rivojlanishiga ya’ni asar 

qahramonlariga munosabat bildirish, ularning holatiga kirishga harakat qilish kabi 

holatlar bilan birga boladagi ijodiy faollikni o‘yin, fantaziya, to‘qib chiqarish orqali 

kengaytiradilar. Sahnalashtirilgan faoliyat bilan bolalar nutqini rivojlantirish uzviy 

bog‘liq bo‘lib, qahramonlarning so‘zlari, bola nutqi bilan uyg‘unlashib uning so‘z 

boyligini orttiradi, nutqining tovush madaniyat mukammalashadi. Sahnalashtirilgan 

mashg‘ulotlar o‘z ichiga ertaklardan lavhalar qo‘yish, rasmga qarab rolli suhbatlar 

tuzish, hayotiy mavzularga oid mustaqil improvizatsiya (o‘xshatish) qilish (kulguli 

voqealar, qiziq hodisalar va hokazo); qo‘g‘irchoq tomoshalarini ko‘rish va uni 

muhokama qilish, dramatizatsiyalashgan o‘yinlar, rolni ijro etish ifodaliligini 

rivojlantiruvchi mashqlar (verbal va noverbal); bolalarni xissiy rivojlantiruvchi 

mashqlarni qamrab oladi.  

